
 

Trattativas dals gremis cumünals dal Cumün da Zernez 
Protocol direcziun operativa dals 29-04-2026 e dals 13-05-2026 
Protocol suprastanza cumünala dals 21-04-2026, dals 30-04-2026 e dals 19-05-2026 

Pagina 1 

 

Vias da god e d’arrundimaint - sanaziun mür e drenascha via Puntaglias, Zernez - surdatta da lavur 
Sün l’ultim toc da la via d’Ertas in Puntaglias, Zernez faja dabsögn da lavurs da mantegnimaint. Previs es da far 
ün mür da sustegn da la vart suot ed üna drenascha sper l’aua da la vart sura da la via. Implü vain megliorà 
l’inchasch da l’aualin e müdà oura la lingia chi passa suot la via oura. Las lavurs sun gnüdas surdattas a la firma 
Bagger Cello GmbH, Zernez e vegnan manadas tras dürant la prümavaira, intant chi nun es amo bler trafic e 
l’agricultura nun ha da trafichar. 
 
Chamonna Il cuvel Ova Spin - sanaziun sarinera - credit supplementar  
Cuntschaintamaing nun es la sarinera da la chamonna Il Cuvel in Ova Spin plü confuorma a las prescripziuns e 
sto gnir sanada. In seguit a la progettaziun ed evaluaziun da las variantas s’es gnü a la conclusiun cha a lunga 
vista es la varianta cun üna sarinera biologica la megldra e la plü efficiainta. La suprastanza cumünala ha 
acconsenti ün credit supplementar per quist proget ed inizià la procedura da permiss da fabrica per edifizis 
dadour la zona da fabrica (BAB).  
 
Chasa Alossai - rimplazzamaint staziun s-chodamaint da chalur - surdatta da lavur 
L’indriz da la staziun dal s-chodamaint (Übergabestation) illa Chasa Alossai es vegl e sto gnir rimplazzà avant co 
chi cumainza ad ir in malura. L’incumbenza da rimplazzamaint es gnüda surdatta a la ditta Müller Heizung Sanitär 
AG, Zernez. 
 
Vias cumünalas e vias champestras e da god - flics d’asfalt 2026 - surdatta da lavur  
In tuot las fracziuns dal Cumün da Zernez esa necessari da far diversas lavurs da reparaturas d’asfalt e da vascas. 
Pel mantegnimaint da vias champestras e da god esa implü previs da metter ad ir la via da Nusch, Susch e la 
vetta fina da la via d’Ertas, Zernez. Las lavurs d’asfalt sun gnüdas surdattas a la firma indigena, Hew AG, Zernez 
e vegnan coordinadas in stretta collavuraziun e controlladas tanter l’impraisa ed ils collavuraturs da las Gestiuns 
Tecnicas.  
 
Iglüminaziun publica - controllas periodicas ESTI + attachs chasas - credit supplementar 
I’l rapport da l’ESTI 2023 es üna part eir l’iglüminaziun publica. La situaziun per attachs da glüms, per exaimpel 
vi da fatschadas da chasas privatas suottastan a las reglas dal NIV (Niederstromversorgung). L’EW Zernez resp. 
il Cumün da Zernez ha d’incumbenzar ün controllör privat cun las controllas periodicas. La suprastanza cumünala 
ha deliberà ün credit extraordinari per tour per mans ed evader quistas lavurs. In seguit a la submissiun es gnüda 
surdatta l’incumbenza a la firma Köhle Kontrollen GmbH, Maur/Samnaun/Ardez. 
 
Deponia Ova Spin/Champsech - planisaziun e progettaziun - revisiun planisaziun locala a man da la 
preexaminaziun 
Il cumün es in elavuraziun e preparaziun per l’organisaziun da la deponia futura in Ova Spin/Champsech. In stetta 
collavuraziun cun la Regiun Engiadina Bassa/Val Müstair e cul büro incumbenzà Stauffer & Studach AG, Cuoira 
sun las actas per la revisiun da la planisaziun locala gnüdas preparadas ed elavuradas. La suprastanza cumünala 
ha deliberà las actas da la revisiun a man da la preexaminaziun tras ils uffizis chantunals.  
 
EW Zernez - proget TS Zentrale - contrat da dret da fabrica TS Zentrale e surdatta d’incumbenza 
Il proget da la fabrica d’üna nouva staziun da transfuormaziun sülla parcella da la Swisscom in Quadras as 
rechatta in üna fasa fich decisiva da planisaziun. La suprastanza cumünala ha approvà il sböz dal contrat da dret 
da fabrica/servitut culla Wincasa a Cuoira, sco rapreschantanta da la Swisscom. Quist documaint vala sco 
decleraziun d’intenziun per la procedura da permiss. Plünavant es gnüda surdatta la montascha electrica cun 
furniziun da cabels a la firma Curea Elektro AG, Landquart. 
 
EW Zernez - proget TS TBA - surdatta d’incumbenza 
Pel proseguimaint dal proget da la nouva staziun da transfuormaziun TS TBA es gnüda surdatta la montascha 
electrica cun furniziun da material a la firma EE Energia Engiadina, Scuol.  

EW Zernez - proget TS Carolina - surdatta d'incumbenza 
Il proget da la sanaziun da la staziun da transfuormaziun TS Carolina tenor rapport d’inspecziun da l’ESTI 2023 
es in planisaziun. In seguit a la dumonda da princip es gnüda surdatta la montascha electrica cun furniziun da 
material a la ditta EE Energia Engiadina, Scuol. 
 
Büro electoral per las elecziuns chantunalas e votaziuns federalas dals 14 gün 2026  
La suprastanza cumünala ha elet il büro electoral per las elecziuns chantunalas e votaziuns federalas dals 14 gün 
2026. Al büro electoral fan part Irma Tognini sco presidenta, Simon Rohner, Gian Andri Godly, Schimun Grass, 
Tamara Zellweger e Ladina Rodigari sco actura. Tuot quels chi sun in ün möd involvats (candidats, substituziun 
e suotsegnats da la proposta electorala) illas tscherna dal Grond cussagl sun exclusas dal büro electoral. 
 
Radunanza cumünala - tractandas definitivas dals 4 gün 2026  
La suprastanza cumünala ha approvà la glista da tractandas definitiva per la radunanza cumünala dals 4 gün 
2026. A quista radunanza vain preschantà principalmaing il rendaquint 2025. Ün’ulteriura tractanda sarà la 
deliberaziun d’üna nouva ledscha davart ils fats da sepultüra e sunteri (armonisaziun da las ledschas dals oriunds 
cumüns) a man da la votaziun a l’urna. 
 
Il Cumün da Zernez ha acconsenti ils seguaints permiss da fabrica: 
- Parcella no. 0273, zobrist cotti scrl, Zernez - rimplazzamaint suosta 
- Parcella no. 0840, Cahenzli Maria Pia, Zernez - annex e garascha 
- Parcella no. 1128, Hew Flurina, Zernez - nouva garascha, müdamaint da proget 

 


